
Inscrición
O taller é presencial. A asistencia é de balde e libre ata completar as prazas. 

Para asistir é necesario inscribirse enviando un email antes do 17 de outubro a: rcouto@uvigo.es, 
especificando os seguintes datos: nome e apelidos, DNI e ocupación. 

Presentación
O obradoiro analizará a aplicación do principio de transparencia ás cláusulas abusivas na 
contratación bancaria. A frecuente utilización de condicións xerais ou cláusulas predispostas na 
contratación bancaria, moitas delas de carácter abusivo cos consumidores, ou a miúdo sen o debido 
respecto das normas de transparencia que protexen a clientela das entidades de crédito, ten dado 
lugar, nos últimos anos, a numerosas controversias xudiciais e fondas reflexións xurídicas. Isto dá 
boa mostra da transcendencia social e científica da temática que se vai abordar.  

Para o estudo xurídico deste tipo de cláusulas resulta preciso tomar en consideración moi 
diversas normas con distintos ámbitos de aplicación, como son a Lei 7/1998, de 13 de abril, 
sobre Condicións Xerais da Contratación, a disciplina relativa ás cláusulas non negociadas 
individualmente e abusivas, contida no Real Decreto Lexislativo 1/2007, de 16 de novembro, polo 
que se aproba o texto refundido da Lei Xeral para a Defensa dos Consumidores e Usuarios, ou a 
normativa sectorial e especial en materia de transparencia e protección da clientela bancaria.

Con este panorama certamente complexo, o obradoiro tratará de poñer de manifesto, de maneira 
ampla e profunda, os controis aos que deben someterse as cláusulas contractuais bancarias co 
fin de garantir a súa validez e eficacia, como consecuencia da normativa apuntada e da asunción 
efectiva das construcións xurisprudenciais e doutrinais que se foron sucedendo sobre esta materia. 
Desta maneira, faise precisa a concorrencia dun control de incorporación ou de inclusión, 
tamén chamado control de transparencia formal, dirixido a asegurar o cumprimento das regras 
máis formais, como son, entre outras, as relativas á claridade, dispoñibilidade e accesibilidade 
das cláusulas. Por outra banda, tamén debe darse o denominado control de contido, ou de 
transparencia material, destinado a asegurar a comprensión efectiva por parte do cliente das 
prestacións e as consecuencias económicas que implica o contrato. Este control, na contratación 
bancaria con consumidores e usuarios, debe conectarse coa avaliación da abusividade das cláusulas, 
que se produce cando estas resultan contrarias ás esixencias da boa fe e causan un desequilibrio 
importante dos dereitos e obrigas das partes derivados do contrato.

A fin de examinar debidamente o tema, analizaranse as resolucións xurisprudenciais máis relevantes 
e recentes, que resolveron asuntos litixiosos en España nos últimos anos, sobre esta materia de tanta 
entidade e incidencia práctica.

